Һандарҙы танырға һәм яҙырға өйрәнәбеҙ


Был - бер һаны, берле цифр, 
Энә кеүек нәп-нәҙек, 
Һанағанда ул беренсе, 
Тағы ла - бер берәмек. 

Был - икеле билдә була, 
Һоҡландырғыс буй-һыны, 
Әгәр бергә берҙе ҡушһаҡ, 
Ул була ике һаны. 
Ике баштарын бора, 
Артында ҡойроҡ тора. 

Өс - һандар теҙмәһендә 
Өсөнсө билдә була, 
Өслө цифр ҙур булмаған 
Ике ырғаҡтан тора. 

Терһәктәрен осландырып 
Өс артынан дүрт килә, 
Иңбаштарын ҡыйшайтҡылап 
Бик оҫта бейей белә. 

Бишле килә,бишле килә, 
Ҡулын уң яҡҡа һуҙған, 
Аяҡтарын дуға кеүек, 
Матурлап бөгөп ҡуйған. 

Был алтылы - ишектәге 
Йоҙаҡ тишеге. Мәҙәк! 
Өҫ яғы элмәктәй уның, 
Ә аҫ яғы - дүңгәләк. 

Алтынан һуң ете килә, 
Тәртешкәгә оҡшаған, 
Бер аяҡлап бейеп килә, 
Билбауҙары бушаған. 

Был - һигеҙле, түп-түңәрәк 
Ике өлөштән тора, 
Баш түбән яҙған саҡта ла 
Барыбер һигеҙ була. 

Цирктағы акробаттай 
Баштүбән еңел тора, 
Әйләндереп яҙып ҡуйһаң, 
Туғыҙ алтылы була. 

“О” хәрефе кеүек үҙе, 
Дүңгәләктәй түңәрәк, 
Алдына бер таяҡ ҡуйһаң, 
Ун тип әйтергә кәрәк. 
Х.Ризванова

АЙЫУҘАР НИСӘҮ ?
АЙЫУҘЫҢ ИКЕ БАЛАҺЫ
АУҒАН АҒАСҠА МЕНГӘН.
БЕРГӘ УЙНАП АТЫНЫРҒА
ТАҒЫ ИКЕҺЕ КИЛГӘН.

УЙЫН-КӨЛКӨ ҠАРАРҒА ТИП,
СЫҠҠАН ӘСӘЛӘРЕ ЛӘ.
ҠУШЫУ ҒӘМӘЛЕН ҠУЛЛАНЫП,
СИС БЫЛ МӘСЬӘЛӘНЕ ЛӘ !
(Зәлифә Кашапова.)


БИЛДӘЛӘР ТУРАҺЫНДА ШИҒЫРҘАР 



БЕРЛЕ 
Мин - “берле”, мин - “берле”, 
Минең ғәҙәтем серле. 
Мин ялҡауҙы яратам, 
Юлына кәртә тотам. 
Кем һалышмай кешегә, 
Ышана үҙ көсөнә, 
Мин уға терәк түгел, 
Мин уға кәрәк түгел. 

ИКЕЛЕ 
Мин - “икеле”, мин - “икеле”, 
Ялағай эт шикелле. 
Яратам алдашҡанды, 
Юлынан аҙашҡанды. 
Күңелдәренә инәм, 
Эштә икеләндерәм, 
Көлдөрәм илар ерҙә, 
Мин бит оҡшаш “берле”гә. 

ӨСЛӨ 
Мин - “өслө”, мин - “өслө”, 
Мин үҙемсә бик көслө. 
Ауырлыҡтарҙан ҡасам, 
Көрәшмәйем һис ҡасан. 
Кем дәрес әҙерләмәй, 
Урамдан ҡайта белмәй, 
Шулар менән көслө мин, 
“Өслө” мин, “өслө” мин. 

ДҮРТЛЕ 
Мин - “дүртле”, мин - “дүртле”, 
Мин - “дүртле”, тимәк, яҡшы. 
Кемдең күңеле яҡты, 
Бар алдында маҡсаты. 

БИШЛЕ 
Мин “бишле” тигән билдә, 
Маҡталам бөтә телдә. 
Кемдә көс, кемдә аҡыл, 
Шул йондоҙ кеүек балҡыр. 
Бөтә эште лә белер, 
Һәр саҡ иң алда килер. 
Матур булып, ҙур булып, 
Нур өҫтөнә нур булып 
Үҫәм тигән кешегә 
Уҡыу кәрәк “бишле”гә. 
(Әлфинур Вахитова)



